
 

UNTUK SIARAN SEGERA 

BUKU PANDUAN CEDAW BAHARU DILANCARKAN BAGI MEMPERKUKUH 
TINDAKAN PARLIMEN TERHADAP KESAKSAMAAN GENDER 

KUALA LUMPUR, 29 SEPTEMBER 2026 — CEDAW Handbook: Legislating Equality for 
Parliamentarians telah dilancarkan hari ini sempena Legislating Equality: CEDAW & Beyond, 
sebuah simposium dua hari mengenai Konvensyen Pertubuhan Bangsa-Bangsa Bersatu 
Mengenai Penghapusan Segala Bentuk Diskriminasi terhadap Wanita (CEDAW), yang 
berlangsung di Majlis Peguam Malaysia. 

Simposium yang berlangsung dari 28 hingga 29 September itu dianjurkan bersama oleh 
Kumpulan Rentas Parti Parlimen Malaysia – Kesaksamaan Gender (APPGM-GE), Suruhanjaya 
Hak Asasi Manusia Malaysia (SUHAKAM) dan Jawatankuasa Hak Wanita Majlis Peguam 
(WRC), dengan sokongan Suruhanjaya Tinggi Australia dan Tabung Penduduk Pertubuhan 
Bangsa-Bangsa Bersatu (UNFPA). 

Malaysia telah menyertai CEDAW pada tahun 1995. Sebagai Negara Pihak kepada 
Konvensyen tersebut, Malaysia menjalani proses semakan oleh Jawatankuasa CEDAW 
Pertubuhan Bangsa-Bangsa Bersatu setiap empat tahun melalui pengemukaan dan 
pembentangan laporan berkala. Proses ini disusuli dengan Pemerhatian Penutup (Concluding 
Observations) oleh Jawatankuasa tersebut, yang menilai kemajuan yang telah dicapai serta 
mengemukakan syor bagi memperkukuh kesaksamaan gender, perlindungan dan keselamatan 
wanita, serta menangani segala bentuk diskriminasi terhadap wanita. 

Pada tahun 2024, Jawatankuasa CEDAW telah menerbitkan Pemerhatian Penutup berhubung 
laporan berkala keenam Malaysia, yang mengetengahkan beberapa syor untuk perhatian 
Kerajaan. Antara isu utama yang dibincangkan dalam Simposium ini ialah: (1) kemajuan yang 
masih perlahan dalam menggubal Rang Undang-undang Anti-Diskriminasi terhadap Wanita; (2) 
perkahwinan kanak-kanak yang masih berterusan; (3) amalan khitan perempuan (female genital 
cutting, FGC) yang masih berlaku; (4) Mempentingkan hak asasi dan perlindungan 
antarabangsa bagi wanita dan kanak-kanak perempuan pelarian; serta (5) keperluan Malaysia 
mengkaji semula reservasi yang masih dikekalkan terhadap Artikel 9 dan 16 CEDAW, 
khususnya berkaitan kewarganegaraan serta kesaksamaan dalam perkahwinan dan hubungan 
kekeluargaan. 

CEDAW Handbook dilancarkan sebagai sumber rujukan praktikal bagi membantu ahli Parlimen 
memahami dan memajukan komitmen Malaysia di bawah Konvensyen tersebut. Buku panduan 
ini menyediakan kerangka untuk membantu penggubal undang-undang mengambil kira 
kesaksamaan gender dan hak wanita dalam proses penggubalan undang-undang, penelitian 
Parlimen dan pembangunan dasar, sekali gus menterjemahkan komitmen antarabangsa 
Malaysia kepada tindakan perundangan yang konkrit. 

Sepanjang Simposium dua hari tersebut, perbincangan 14 sesi panel telah meneliti jurang 
antara proses perundangan dengan realiti kehidupan wanita, di samping membincangkan 
kemajuan Malaysia dalam melaksanakan Pemerhatian Penutup Jawatankuasa CEDAW. Ahli 
panel terdiri daripada mantan ahli Parlimen, pakar undang-undang, anggota Jawatankuasa 
CEDAW serta wakil daripada dua Institusi Hak Asasi Manusia Kebangsaan (NHRI), iaitu 
SUHAKAM dan Komnas Perempuan Indonesia. 

Perbincangan menekankan kepentingan kerjasama antara Kerajaan, NHRI dan masyarakat sivil 
dalam memperkukuh penginstitusian CEDAW, termasuk melalui penglibatan berterusan dengan 
Jawatankuasa Pilihan Khas Parlimen. Para panelis turut menyeru ahli Parlimen supaya 
memperkukuh penelitian terhadap kemajuan Kerajaan dalam melaksanakan Pemerhatian 
Penutup serta memastikan sumber yang mencukupi diperuntukkan bagi menangani halangan 
sistemik yang dihadapi oleh wanita dan kanak-kanak perempuan. Ini termasuk memastikan 
peruntukan yang mencukupi dalam Belanjawan 2027 bagi pengumpulan data secara sistematik 
dan khusus mengenai diskriminasi terhadap wanita, menambah baik prosedur operasi standard 
(SOP) berkaitan akses kepada keadilan, serta memperkenalkan langkah khas sementara bagi 
mempercepat pencapaian kesaksamaan substantif. 

Berucap pada Simposium tersebut, YB Senator Dr. Jufitri Joha, Bendahari APPGM-GE, 
menegaskan bahawa, “kesaksamaan gender tidak boleh kekal sekadar aspirasi yang hanya 
dinyatakan dalam deklarasi.” 

Dalam ucapan penutup beliau, YB Senator Dr. Jufitri berkata: 

“Nilai pertemuan ini bukan sahaja akan diukur berdasarkan apa yang telah kita 
pelajari, tetapi juga melalui tindakan yang kita ambil selepas ini. Marilah kita 
membawa segala pandangan dan pengetahuan ini ke dalam jawatankuasa, 
kawasan, parti dan kementerian masing-masing. Ini memerlukan kita memperkukuh 
kerjasama merentasi garis politik serta bersama masyarakat sivil. Kita mesti 
menyokong pembaharuan yang dapat mencegah kemudaratan, menambah baik 
mekanisme pemulihan dan menghapuskan halangan yang mengekang wanita, 
kanak-kanak perempuan serta semua golongan rentan dan terpinggir. Yang paling 
utama, kita mesti menetapkan tanggungjawab yang jelas dan memantau kemajuan, 
kerana akauntabiliti merupakan asas yang menterjemahkan komitmen kepada 
perubahan.” 

-TAMAT- 

Dikeluarkan bersama oleh: 

Kumpulan Rentas Parti Parlimen Malaysia (APPGM) – Kesaksamaan Gender​
Suruhanjaya Hak Asasi Manusia Malaysia (SUHAKAM)​

